
				આ પાનાનું પ્રુફરીડિંગ થઈ ગયું છે


ભૂલી જ, બાઈ! ઉપકાર બધા ય તું શું

ત્હારી સખી ઉપર શું ભૂલથી ઉગામ્યું?

ભક્તિ, દયા, પ્રણયની શું દયા ય ખોઈ?

તું ભૃંગની ઉપર આમ જ છેક મોહી?


તું શું કરે? ડગમગ્યા ગિરિ મેરુ જેવા!

ખેંચાઇ જાય રવિ ત્યાં ગ્રહ શું બિચારા?

તું તો ગરીબ દ્રવતું ફુલડું બિચારૂં!

ચોળાઇ તું પણ અરે! ધૂળમાં જવાનું!


ઓ દેવિ! ઓ પ્રણયની પ્રતિમા! રમા રે!

શું તું શકીશ તુજ પ્રેમ સદા ભજાવી?

છે હર્ષ તો ગત થયો! પણ ભક્તિ ત્હારી

બ્રહ્માંડ આખું ડુલતાં ડગશે કદી ના!


પતંગો છો! જળી જાશો! નવા રંગ નિહાળશો!

ચડચડાટ ના થાશે! આ તો છે પ્રેમદીવડો!


                * * *

તાજું સ્નાન કર્યાથી છે જલ તણાં બિન્દુ શરીરે હજી,

ને એ ગૌર મુખે વિશેષ ચળકી લાલી રહી છે દીપી;

ચાંલ્લો કુંકુમનો લલાટ પર છે, ગાત્રો હસી છે રહ્યાં,

ભીના વાળ છૂટા સ્તનો પર ઉડે જાણે પિયુ બાંધવા!


તાજું પાન લીધેલ છે મુખ મહીં તેથી ભરેલા રૂડા

સ્વાભાવિક દિસે હજુ સુરખ છે ન્હાના સુબિમ્બાધરો;

લીસા ગાલ, કટિ, કરો, પિયુ સ્મરે તે દીર્ઘ નેત્રો, અને

શું ના મોહક શોભના શરીરનું? વ્હાલું પિયુને ન શું?


વ્હાલો છે હૃદયે, અહો! હૃદયમાં એ મૂર્તિ છે કોતરી,

ને તેમાં જ અરે! રમા હૃદયની ચિન્તા ડૂબેલી વળી!

બન્ને ઉપર ચારણી થઈ દ્રવે હૈયું ઝરો પ્રેમનો!

શું ના મોહક શોભનાહૃદયનું વ્હાલું પિયુને ન શું?


પ્રેમમાં તું પિયુ જીતી! ન્હાની અજ્ઞાન શોભના!

તેનાથી ના થયું તે તેં પ્રેમમાં ભજવી દીધું!


અરે! શું જુવે છે પ્રણયી તુજ વ્હાલી? રસિક ઓ!

અગાસીમાં ઊભી પ્રણયી નિજ વિચાર સહ છો!




કલાપીનો કેકારવ/૧૭૧

